
Il-Kumitat iltaqa' fil-Parlament, il-Belt Valletta, fit-4:58 p.m.






MINUTI

Il-Minuti tal-Laqgħa nru. 6 li saret fit-8 ta’ Ottubru, 2018 ġew ikkonfermati.

ABBOZZ TA’ LINJI GWIDA DWAR KIF GĦANDHOM JIĠU TRATTATI PETIZZJONIJIET LI JSIRU LILL-PARLAMENT

IĊ-CHAIRPERSON: Fil-file għandkom draft version tal-linji gwida u l-emendi proposti għall-istess linji gwida. Jekk qed taqblu mal-proċedura, nistgħu niddiskutu l-emendi l-ġodda. 

ONOR. DAVID AGIUS: Biex l-affarijiet ikunu ċari, din il-linja gwida għadna qatt m’approvajniha, hux hekk?

IĊ-CHAIRPERSON: Le, għadha mhijiex approvata. 

ONOR. DAVID AGIUS: Jien rajt dawn l-emendi u jidhirli li m’hemmx wisq affarijiet problematiċi. Però inħoss li peress li dawn l-emendi se jeffettwaw lid-deputati, naħseb li jekk ikollna l-barka tal-gruppi rispettivi tagħna, dawn l-emendi jingħataw ħafna aktar saħħa. M’hemmx għalfejn nieħdu fit-tul. Min-naħa tal-Oppożizzjoni nistgħu ntellgħu din l-item fuq l-aġenda fl-ewwel laqgħa tagħna, jiġifieri din hija kwestjoni ta’ ġranet. 

IĊ-CHAIRPERSON: Min-naħa tiegħi ma nsibx oġġezzjoni kemm-il darba hawn qbil però nagħmel suġġeriment ukoll. Jekk nagħtu ħarsa lejn l-aħħar żewġ paġni fejn hemm miktub “l-istandards tal-petizzjonijiet li jsiru fil-House of Commons” immarkati bl-isfar, hemm numru ta’ sitwazzjonijiet fejn petizzjoni ma tiġix aċċettata. Ma nafx jekk taqblux li dawn in-numru ta’ istanzi għandhomx ikunu parti minn dawn il-linji gwida.

ONOR. DAVID AGIUS: Jekk inżidu dawn l-istanzi mal-linji gwida, nassumi li nagħmluhom bil-Malti. 

IĊ-CHAIRPERSON: Naħseb li nistgħu ngħaddu d-dokument kif inhu lill-gruppi parlamentari rispettivi u nagħtu timeframe.

ONOR. DAVID AGIUS: Nissuġġerixxi li ma nħallux dan id-dokument bit-track changes, ħalli nagħtu kopja nadifa, inkluż tal-Erskine May.

IĊ-CHAIRPERSON: Kollox sew, qegħdin naqblu li se ninkludu dak li jiġi pprattikat fil-Parlament Ingliż. Qed naqblu wkoll li dawn il-linji gwida jiġu ċċirkolati mal-gruppi parlamentari rispettivi. 

ONOR. DAVID AGIUS: B’hekk, deputati sħabna jkunu jafu b’dawn il-linja gwida għal meta jiġu avviċinati minn terzi.

IĊ-CHAIRPERSON: Se nagħtu xi timeframe? 15-il ġurnata mil-lum tajjeb?

ONOR. DAVID AGIUS: Min-naħa tiegħi se ntella’ dan l-item fl-ewwel laqgħa tal-grupp parlamentari tagħna. Ninformak meta ngħadduha.

IĊ-CHAIRPERSON: Qegħdin naqblu li ma nittardjawx aktar minn 15-il ġurnata?

ONOR. DAVID AGIUS: Kollox sew. 

IS-SUR RAYMOND SCICLUNA (Skrivan tal-Kamra): Hemm Standing Order Nru. 143... 

ONOR. ROBERT ABELA: Li qegħda riflessa fil-linji gwida.

IS-SUR RAYMOND SCICLUNA: Jekk taqraha hija daqsxejn kontradditorja. 

ONOR. DAVID AGIUS: Qed nirreferu għall-paragrafu li jibda bil-kliem: “Ebda referenza...” hux hekk?

IS-SUR RAYMOND SCICLUNA: Hekk hu. Nikkwota: 

“L-ebda referenza m’għandha ssir għal xi diskussjoni li tkun għaddejja fil-Kamra, lanqas għal xi mozzjoni li wieħed ikun jista’ bi ħsieb jagħmel kemm-il darba ma jkunx hemm avviż dwar dik il-mozzjoni fuq l-aġenda ...” 

Din hi kontradittorja. Peress li dawn l-Ordnijiet Permanenti tal-1922 ġew minn żmien l-Ingliżi, rajt x’jgħid l-Erskine May. 

ONOR. ROBERT ABELA: Qed jingħad li ma jkunx hemm avviż dwar dik il-mozzjoni. Dan ifisser li jekk hemm avviż dwar dik il-mozzjoni, tista’ ssir petizzjoni dwarha. Mhux hekk tiġi tinftiehem? 

IS-SUR RAYMOND SCICLUNA: Imma hu qed jgħid li jekk tkun qed issir diskussjoni fil-Kamra, ma tistax issir referenza għal dik id-diskussjoni sakemm dik l-item ma tkunx tidher fuq l-aġenda. Jew ħaġa jew oħra. Għalhekk tajjeb li niċċarawha. Sibt ir-referenza għaliha li tgħid hekk:

‘’Although a petition should not allude to debates in either Houses of Parliament nor to intended motions if merely announced in debate, in practice the rule is interpreted flexibly.’’

Fl-aħħar verżjoni li ħarġet jingħad hekk:

“A former commons rule that a petition should not allude to debates in either House of Parliament or to intended motions if merely announced in debate, is no longer in force.”

L-aħħar darba, semmejna li abbażi ta’ dan, nagħmlu rakkomandazzjoni għal bidla fl-iStanding Orders.

ONOR. ROBERT ABELA: Qed tgħid li din il-parti ttir kompletament?

IS-SUR RAYMOND SCICLNA: Din il-parti kienet biex tipproteġi d-diskors li jgħid Membru fil-Kamra però sabu li kienet diffiċli ħafna biex jinforzawha. 

ONOR MEMBRU: Kif din il-parti tolqot lid-deputat  jew jekk għandux ikun hemm jew le privileġġ hija kwestjoni oħra. 

IS-SUR RAYMOND SCICLUNA: Abbażi ta’ hekk kien hemm din il-protezzjoni, però kif għedt, sabuha diffiċli ħafna biex jinforzawha. Fil-fatt kienu ħallewha flessibbli u issa waqqgħuha. 

ONOR. ROBERT ABELA: Jiġifieri jekk inneħħu din il-parti tista’ ssir petizzjoni fuq xi diskors li jkun ingħad fil-Kamra.

IS-SUR RAYMOND SCICLUNA: Hekk hu. Pereżempju, xi ħadd jgħid li l-mod kif tkellem Membru affettwalu n-negozju tiegħu.

IĊ-CHAIRPERSON: Din il-parti tista’ tolqot l-immunità parlamentari, liema dritt għadu fis-seħħ sal-lum. 

ONOR. ROBERT ABELA: Importanti li ma jkollniex Standing Order kontra l-oħra.

IS-SUR RAYMOND SCICLUNA: Fl-1989, meta nqala’ dan il-każ li qed insemmi, l-Ispeaker ma kienx aċċetta dik il-petizzjoni biex jipproteġi d-diskors li għamel il-Membru fil-Kamra. Jekk għalissa tridu nħalluha kif inhi ...

ONOR. ROBERT ABELA: Jekk se tgħid lili personalment, jien għandi r-riżervi tiegħi jekk għandux jibqa’ dan il-privileġġ parlamentari speċjalment bl-iżviluppi li kellna fl-aħħar xhur li ma tantx għoġbuni. Min-naħa l-oħra, irridu noqogħdu attenti li ma jkollniex Standing Order kontradittorja għal oħra. Jiġifieri tista’ ttir din is-sezzjoni kif qed jgħid is-Sur Scicluna, però mbagħad is-sezzjoni tal-privileġġ parlamentari għadha hemm u allura xorta waħda ma tistax tinstema petizzjoni.

ONOR. DAVID AGIUS: Le, l-iStanding Order jgħid li ma tistax issir referenza għal dak li jintqal fil-Kamra u mhux li ma tinstemax il-petizzjoni. Jingħad li: 

“Ebda referenza m’għandha ssir f’petizzjoni għal xi diskussjoni fil-Kamra, lanqas għal xi mozzjoni li wieħed ikun beħsiebu jagħmel kemm-il darba ma jkunx hemm avviż dwar dik il-mozzjoni fuq l-aġenda tal-Kamra.”

 Jiġifieri hawn qed ngħidu li ċittadin, meta jressaq il-petizzjoni tiegħu bil-miktub, ma jistax jirreferi għal xi ħaġa li kienet diskussa fil-Kamra. 

ONOR. ROBERT ABELA: Mela qegħdin ngħidu li din il-parti se titneħħa.

ONOR. DAVID AGIUS: Le, jien qed nikkwota dak li hemm fl-iStanding Order sal-lum. 

ONOR. ROBERT ABELA: Is-Sur Scicluna qed jistaqsi jekk wasalx iż-żmien li din il-parti titneħħa, bir-riżultat li petizzjoni tista’ tagħmel referenza għal xi ħaġa li tkun diskussa fil-Kamra.
ONOR. DAVID AGIUS: Iva, qed ngħidu li fil-petizzjoni wieħed ikun jista’ jirreferi għal xi ħaġa li tkun intqalet fil-Kamra.

ONOR. ROBERT ABELA: B’mod ġenerali, petizzjoni tista ssir anke fuq item li ġie diskuss fil-Kamra.

IS-SUR RAYMOND SCICLUNA: U fuq diskors li jkun qal Membru Parlamentari.

ONOR. DAVID AGIUS: Għandha t-tajjeb u l-ħażin tagħha. Tajjeb għax jekk tkun qed tirreferi għal xi ħaġa li tkun valida għal petizzjoni... 

ONOR. ROBERT ABELA: Dan ifisser li qegħdin ngħidu li xorta tibqa’ l-immunità parlamentari u dan il-Kumitat tal-Petizzjonijiet ikollu dritt jissindika dwar x’qal Membru Parlamentari?

ONOR. DAVID AGIUS: Le, qed ngħidu li ċ-ċittadin ikollu d-dritt jirreferi għal dak li jkun intqal fil-Kamra fil-petizzjoni li jressaq.

ONOR. ROBERT ABELA: Kollox sew. Qed ngħidu li bħala kumitat, se nagħtu s-setgħa lilna nfusna li nistgħu nidħlu fl-argument.

IS-SUR RAYMOND SCICLUNA: Biex nissimplifikaw, nistgħu nneħħu l-aħħar parti fejn jingħad: “Ebda referenza m’għandha ssir f’petizzjoni għal xi diskussjoni fil-Kamra.”

ONOR. DAVID AGIUS: Però, jekk jien qed nagħmel petizzjoni pereżempju dwar il-fishfarms u għall-argument ngħid li l-Prim Ministru qal hekk, il-Ministru qal hekk u l-Kap tal-Oppożizzjoni qal hekk, x’hemm ħażin f’dan? 

IĊ-CHAIRPERSON: Aħna qegħdin ngħidu li tagħmel petizzjoni fuq dak li jkun intqal? 

ONOR. DAVID AGIUS: Le, mhux hekk qed ngħidu. Hawn qed ngħidu li fil-petizzjoni jkun hemm referenza għal dak li jkun intqal fil-Kamra.

IĊ-CHAIRPERSON: Referenza mhux diġà saret?

ONOR. DAVID AGIUS: Mhux qed ngħidu li ċ-ċittadin jikteb petizzjoni dwar dak li ntqal, imma li fil-petizzjoni jagħmel referenza għal xi ħaġa li ntqalet fil-Kamra. Mentri sal-lum, l-iStanding Order jgħid li: “Ebda referenza m’għandha ssir f’petizzjoni.”

IĊ-CHAIRPERSON: Qed nirreferu għal dak li jinkiteb fil-petizzjoni jew għal waqt id-diskussjoni tal-petizzjoni? 

ONOR. DAVID AGIUS: Le, qed nirreferu għal xi diskussjoni li tkun saret fil-Kamra.

ONOR. ROBERT ABELA: Għall-argument, jekk jien għamilt petizzjoni fuq il-fishfarms, naħseb li m’hemm xejn ħażin li ngħid li l-Onor. David Agius qal hekk jew l-Onor. Chris Agius qal hekk. Naħseb li lin-nies għandna nagħtuhom aktar dritt jitkellmu u jkunu kritiċi ta’ dak li jintqal fil-Kamra.

ONOR. DAVID AGIUS: Dawn il-linji gwida qegħdin jirriflettu dak li hemm fl-iStanding Orders hux hekk? 

IS-SUR RAYMOND SCICLUNA: F’partijiet oħra, speċjalment fis-subjudice, le. Għalhekk, jekk taħsbu li huwa opportun, nistgħu nabbozzaw rakkomandazzjoni li tista’ ssir anke lill-Kumitat tax-Xogħol tal-Kamra, fejn nipproponu li jiġu emendati l-iStanding Orders abbażi ta’ dan li qegħdin ngħidu u ndaħħlu s-subjudice. 

ONOR. ROBERT ABELA: Hawn mhux qegħdin ngħidu li ma nistgħux, imma li jista’ jiddeċiedi li ma jiħux dan inkonsiderazzjoni.

IS-SUR RAYMOND SCICLUNA: Jekk il-każ ikun qiegħed quddiem l-Ombudsman, imma jekk il-każ ikun quddiem il-Qorti qegħdin nagħmluha tassattiva li ma tistax issir.

ONOR. ROBERT ABELA: Anzi, qed ngħidu li meta hemm sentenza, nistgħu nidħlu fiha. 

IS-SUR RAYMOND SCICLUNA: Meta jkun hemm sentenza kollox sew. Hawnhekk jingħad li: “Ebda petizzjoni ma tista’ tittratta materja li dwarha jkun hemm proċeduri pendenti fil-Qrati.”

ONOR. ROBERT ABELA: Allura mbagħad kif meta tingħata sentenza nistgħu nitrattaw il-materja?

IS-SUR RAYMOND SCICLUNA: Dik qiegħda riflessa hawnhekk ukoll. Fil-fatt, jien neħħejtha fuq suġġeriment tiegħek u anke għax hawnhekk ma tidhirx. 

ONOR. DAVID AGIUS: Mela qed ngħidu li s-sezzjoni “Petizzjonijiet” fl-iStanding Order 11 minn 140 sa 150 huma inklużi jew mhumiex f’konflitt ma’ xulxin f’dawn il-linji gwida, hux hekk?

IS-SUR RAYMOND SCICLUNA: Apparti din is-sezzjoni numru 143, ħalli jekk se nneħħuha minn hawn, inneħħuha min-naħa l-oħra wkoll. 

ONOR. DAVID AGIUS: Hemm ukoll id-doppji. Għalhekk dawn il-linji gwida għandhom jiġu addendum għall-iStanding Orders.

IS-SUR RAYMOND SCICLUNA: Għandhom jiġu riflessi fl-iStanding Orders. Jekk tapprovaw il-linji gwida, għandkom tagħmlu wkoll rakkomandazzjoni għal tibdil fl-iStanding Orders.

ONOR. DAVID AGIUS: Biex inkunu nafu x’qed nipproponu, qed ngħidu li mhux se nagħmlu klawsoli ġodda fl-iStanding Orders, imma li dawn il-linji gwida jsiru parti mill-iStanding Orders, hux hekk?

IS-SUR RAYMOND SCICLUNA: Ma naħsibx li hemm għalfejn dak id-dettall. 

IĊ-CHAIRPERSON: Tista’ ssir referenza fis-sezzjoni tal-petizzjonijiet li l-kumitat jimxi skont il-linji gwida.

ONOR. DAVID AGIUS: Nistgħu ngħidu li l-kumitat jimxi skont il-linji gwida approvati mill-Kumitat għax-Xogħol tal-Kamra.

IS-SUR RAYMOND SCICLUNA: Hekk hu, skont il-linji gwida li minn żmien għal żmien jistgħu jiġu approvati mill-Kumitat għax-Xogħol tal-Kamra.

ONOR. DAVID AGIUS: Mill-Kumitat għax-Xogħol tal-Kamra jew minn kwalunkwe kumitat tal-Kamra?

ONOR. ROBERT ABELA: Kemm ilhom fis-seħħ dawn l-iStanding Orders?

IĊ-CHAIRPERSON: Tal-petizzjoni ilhom fis-seħħ mill-2016.

IS-SUR RAYMOND SCICLUNA: Hawn qegħdin nitkellmu dwar l-1964.

ONOR. ROBERT ABELA: Fl-2016 daħal id-dritt tal-petizzjoni.

IS-SUR RAYMOND SCICLUNA: Le, fl-2016, daħal id-dritt taċ-ċittadin li jagħmel petizzjoni. Però qabel kien hemm id-dritt li Membru Parlamentari jressaq petizzjoni.

IĊ-CHAIRPERSON: Iressaq petizzjoni fil-Kamra.

IS-SUR RAYMOND SCICLUNA: Però l-Membri Parlamentari kellhom dak id-dritt. 

IĊ-CHAIRPERSON: Qabel membru kien iressaq petizzjoni fil-plenarja.

ONOR. ROBERT ABELA: Fil-Kamra, hux hekk?

IS-SUR RAYMOND SCICLUNA: Dak id-dritt għadu hemm. 

IĊ-CHAIRPERSON: Il-Membru għad għandu d-dritt li jressaq petizzjoni fil-Kamra?

ONOR. ROBERT ABELA: Alternattiv, jiġifieri jew iċ-ċittadin imur għand il-Membru biex iressaqlu l-petizzjoni hu jew l-individwu jressaq il-petizzjoni direttament f’dan il-Kumitat tal-Petizzjonijiet.

IS-SUR RAYMOND SCICLUNA: F’dan il-każ, nistgħu nimxu hekk. 

ONOR. ROBERT ABELA: Dawn il-linji gwida se jkunu japplikaw anke jekk l-individwu jmur għand Membru Parlamentari biex iressaq l-petizzjoni hu? 

IS-SUR RAYMOND SCICLUNA: Kont ġej għal dan l-argument. 

ONOR. DAVID AGIUS: Tista’, jekk jogħġbok, terġa’ tirrepeti l-mistoqsija?

IS-SUR RAYMOND SCICLUNA: Qed ngħidu li dawn il-linji gwida jkunu japplikaw kemm għall-petizzjonijiet li jkunu mressqa miċ-ċittadin kif ukoll għal dawk imressqa mill-Membri Parlamentari. 

ONOR. DAVID AGIUS: Mhux hekk! 

ONOR. ROBERT ABELA: Bl-ebda mod ma rridu nagħlqu dritt, però naħseb li rridu niddefinixxu parametri ċari, għax in-nuqqas ta’ regoli normalment iġib konfużjoni. Nifhem li jekk lill-individwu ngħidulu li ma nistgħux nieħdu konjizzjoni ta’ dak li qed jgħid fil-petizzjoni, se jdur fuqna u jistaqsina minn fejn joħroġ dak li nkunu qed insostnu. Naħseb li din hija daqsxejn perikoluża, għax anke l-Qorti għandha r-regoli tagħha li trid timxi magħhom. Lanqas il-Qorti Kostituzzjonali ma taqbad u tagħmel li trid, aħseb u ara aħna bħala kumitat. Żgur li ma jistax ma jkollniex linji gwida jew standing orders li jirregolawlna. Naturalment dan isir mingħajr ma wieħed joħnoq ħafna l-vuċi tal-individwu. 

IS-SUR RAYMOND SCICLUNA: Fir-rigward tal-każ tas-subjudice tal-Qorti, fejn qabel kienet żgur li fil-Kamra ma jitkellmux dwar affarijiet li jkunu għaddejjin quddiem il-Qorti, fl-2001, kienet tressqet riżoluzzjoni fejn l-Ispeaker jiddeċiedi jekk jistax ikun hemm referenza għall-każ li jkun għaddej fil-Qorti u jibbaża ħafna mill-argumenti tiegħu fuq il-fatt jekk b’xi mod, hux se jinpinġi fuq il-każ.

ONOR. ROBERT ABELA: Biex ma nagħlqux dak id-dritt kompletament, nistgħu forsi nieħdu dan is-suġġeriment u jekk għandna petizzjoni li dwarha hemm proċeduri legali pendenti, ikun l-Ispeaker li jiddeċedi. Għandna każ partikolari li kulħadd jaf liema hu, fejn hemm proċeduri legali pendenti. 

IS-SUR RAYMOND SCICLUNA: Qed ngħid hekk għax kellna xogħfa minn dak li ġralna fil-Kumitat tal-Kontijiet Pubbliċi (PAC). 

ONOR. ROBERT ABELA: Fil-PAC spiċċajna b’kawża kostituzzjonali li tgħid li kien hemm breach of the right to a fair hearing. Tnejn fl-istess ġurnata. Kellna linji gwida anti kostituzzjonali għax ix-xhud seta’ jiġi mġiegħel jixhed, minkejja li seta’ jinkrimina lilu nnifsu. Il-konvenzjoni titkellem dwar id-dritt assolut tas-silenzju però fl-iStanding Orders, jekk m’inix sejjer żball, id-dritt li ma jinkriminax ruħu biss hemm, hux hekk?

IS-SUR RAYMOND SCICLUNA: Fil-linji gwida. 

ONOR. ROBERT ABELA: U allura jfisser li xorta jista’ jiġi mġiegħel iwieġeb għal ċerti mistoqsijiet u l-Qorti qalet li għandek dritt għal silenzju assolut.

IS-SUR RAYMOND SCICLUNA: Fil-linji gwida dejjem qed jingħad li subject to guideline 19 li x-xhud għandu dejjem dritt għas-silenzju. Jiġifieri aħna proprjament ma ksirna l-ebda linja gwida.

ONOR. ROBERT ABELA: Hekk hu. Inqata’ wkoll l-appell mill-Qorti Kostituzzjonali, jiġifieri l-kawża hi deċiża. Jidhirli li kienet sentenza tal-Imħallef Felice li ġiet ikkonfermata mill-Qorti Kostituzzjonali. 

IS-SUR RAYMOND SCICLUNA: Nistgħu nagħmlu li l-kumitat jista’ jiddeċiedi? Jew il-kumitat huwa rakkomandat? Hawnhekk jagħmluha tassattiva. Jekk tara l-linji gwida Ingliżi, ma tistax. Aħna konna se nagħmluha tassattiva wkoll jekk ikun hemm każ quddiem l-Ombudsman, il-Public Service Commission (PSC) jew quddiem xi tribunal ġudizzjarju ieħor. F’dak il-każ, nissuġġerixxu li tkunu intom il-Membri li tiddeċiedu jekk għandkomx tipproċedu fuq petizzjoni li tkun għaddejja. 

ONOR. ROBERT ABELA: Fl-opinjoni tiegħi, huwa perikoluż li jkollok concurrent procedures, jiġifieri li jkollok numru ta’ proċeduri għaddejjin flimkien dwar l-istess suġġett. 

IS-SUR RAYMOND SCICLUNA: 

“The resolution in the House describing its factors with regard to matters that are relating judgement in the Courts, includes proceedings in select committees. Previously, the principle that such matters should not be prejudiced by public comment held good in select committees. 

Committees have suspended inquiries in progress because a witness had been charged with criminal offence related to subject matter of the inquiry or have decided not to take evidence from particular witnesses in the course of an inquiry.” 

Dan japplika f’każ ta’ petizzjoni minnhom li għandna quddiemna. 

“Because of the committee had been informed that the witnesses would also be witnesses in impending criminal or civil proceedings. 

In these circumstances, it is usual for the committee to make a special report to the House explaining the circumstances.” 

ONOR. ROBERT ABELA: Aħna rridu naraw jekk hux se jkun l-Ispeaker li jiddeċiedi jekk għandniex nidħlu f’każ pendenti quddiem il-Qorti jew nagħmlu Standing Order li tkun tassattiva u jekk hemm kawża pendenti dwar dak il-mertu, bħala kumitat, ma nidħlux fiha. Fil-verità, naħseb li għandna mmoru għal tal-aħħar, għaliex qegħdin nitfgħu l-ballun f’saqajna l-Ispeaker. Naħseb li għandna nimxu mal-Erskine May. Però, f’każ li jkollna kawżi deċiżi mill-Qorti?

IS-SUR RAYMOND SCICLUNA: Skont l-Erskine May.

ONOR. ROBERT ABELA: Naħseb li hija prattika tajba li nimxu mal-Erskine May. Naħseb li nkunu qegħdin nagħmluha daqsxejn ta’ prużuntużi jekk ninjoraw x’jgħid l-Erskine May. (Interruzzjonijiet) Sur President, hemmhekk diġà hemm sentenza. Però, xorta għandna d-diskrezzjoni li nidħlu fil-każ. 

IS-SUR RAYMOND SCICLUNA: Fil-każ tal-uffiċjali jista’ jkollok każ kemm quddiem l-Ombudsman kif ukoll quddiem l-Awditur. Pereżempju tkun qed issir inkjesta u tkun saret talba mill-PAC. Peress li dawn huma uffiċjali tal-Parlament, xi kultant, l-Uffiċċju tal-Awditur narah bħala l-investigative arm tal-PAC. Allura qed ngħidu li għandna mmorru kontra deċiżjoni tiegħu? 

ONOR. ROBERT ABELA: L-NAO u l-PAC huma awtonomi minn xulxin. 

IS-SUR RAYMOND SCICLUNA: Qed nirreferi għall-kumitat. 

ONOR. DAVID AGIUS: Għandek l-argument li jista’ jkollok petizzjoni fuq arm tal-Parlament. Jista’ jagħti l-każ li l-Awditur jew l-Ombudsman iddeċieda fuq xi ħaġa u xi ħadd qed jagħmlilna petizzjoni dwarha. Bl-istess mod, għandek il-Qorti u l-Gvern. Hawn qed nitkellmu dwar checks and balances. In-nies se jħarsu lejna għal checks and balances ta’ min forsi seta’ abbuża, anke jekk hu arm tal-Parlament.

IS-SUR RAYMOND SCICLUNA: Allura nħalluha kif inhi li l-kumitat jista’ jiddeċiedi?

ONOR. MEMBRI: Mhux hekk! 

IS-SUR RAYMOND SCICLUNA: Lanqas forsi ngħidu li huwa rakkomandabbli peress li dawk huma uffiċjali tal-Parlament?

ONOR. ROBERT ABELA: Fl-opinjoni tiegħi nħalluha li jiddeċiedi l-kumitat. 

IS-SUR RAYMOND SCICLUNA: Hemm xi ħaġa tal-aħħar ħaġa li nixtieq nistaqsi dwarha. Ir-riżoluzzjoni li għandhom attiva reċentament il-House of Commons tgħid li: 

“Specific matters which the House has expressly referred to any judicial body or decision and report shall not be referred to in any motion, debate or question, from time to time when the Resolution of the House is passed, until the report is laid before the House.” 

Dan qisu qed jgħid li jekk il-Kamra talbet lill-Awditur biex jinvestiga fuq xi materja, dik m’għandhiex tkun is-suġġett ta’ ebda mozzjoni fil-Parlament. 

ONOR. ROBERT ABELA: Imma l-Awditur mhuwiex judicial body. 

IS-SUR RAYMOND SCICLUNA: L-Awditur ma jiswiex bħala judicial body? Lanqas l-Ombudsman?

ONOR. ROBERT ABELA: Le, lanqas. Dak l-uffiċjju jagħmel rakkomandazzjoni.

IS-SUR RAYMOND SCICLUNA: Rakkomandazzjonijiet biss. 

ONOR. ROBERT ABELA: Qed jirreferi għall-Qorti.

IS-SUR RAYMOND SCICLUNA: Forsi napplikawha ...

ONOR. ROBERT ABELA: Ma tantx nista’ nara sitwazzjoni komuni, anke jekk jista’ jkun,  fejn il-Kamra tirreferi kwestjoni lill-Qorti jew lit-Tribunal. Until the report is laid before the House. Dik hija l-kelma: report. 

IS-SUR RAYMOND SCICLUNA: Fil-proċeduri tagħna nsibu li pereżempju, Membru ma jistax jagħmel mistoqsija parlamentari dwar kwestjoni li tkun għaddejja f’Kumitat qabel ma dik il-materja tkun inqatgħet mill-Kumitat u sar rapport dwarha fil-Kamra. 

ONOR. ROBERT ABELA: Tajjeb li naraw x’inhi d-definizzjoni ta’ judicial body. 

IS-SUR RAYMOND SCICLUNA: Il-PSC huwa a judicial body?

ONOR. ROBERT ABELA: Dażgur.

IS-SUR RAYMOND SCICLUNA: Jekk għandek każ maqtugħ, sar appell lill-PSC u reġa’ nqata’ kontra l-petizzjoni? 

ONOR. DAVID AGIUS: Tridx nirreferu għall-prinċipju ta’ dan il-kumitat?

ONOR. ROBERT ABELA: Dik xi ħaġa differenti. 

IS-SUR RAYMOND SCICLUNA: Qed nipprova nieħu minn dan l-ispunt biex nipprovaw naslu għal każ tal-Ombudsman u ta’...

ONOR. DAVID AGIUS: Fil-prinċipju ta’ dan il-kumitat, għandek it-tliet pilastri tad-demokrazija li huma l-Eżekuttiv, il-Ġudizzjarju u l-Leġiżlattiv. Aħna rridu li jkollna s-saħħa li anke jekk deċiżjoni saret f’pilastru għoli tad-demokrazija,

IS-SUR RAYMOND SCICLUNA: Wara li jkun hemm deċiżjoni tal-Qrati, qegħdin ngħidu li l-membri parlamentari għandhom dritt jarawha. Però waqt li jkun għaddej każ quddiem l-Ombudsman, l-Awditur jew quddiem il-PSC?

ONOR. DAVID AGIUS: Mhux vice versa? Il-PSC għandu jqajjem il-każ tiegħu waqt li jippreżenta l-petizzjoni lill-Parlament? 

IS-SUR RAYMOND SCICLUNA: Dik taraha l-PSC. 

ONOR. DAVID AGIUS: Nista’ nġib eżempju bil-maqlub.

IS-SUR RAYMOND SCICLUNA: Imma ma nistgħux nordnaw lill-PSC. Aħna nistgħu naraw kif l-aħjar se nimxu.

ONOR. DAVID AGIUS: Lanqas hu ma jista’ jordna lilna. Aħna għandna s-saħħa tagħna u ħaddieħor għandu s-saħħa tiegħu.

IS-SUR RAYMOND SCICLUNA: Se tevita l-konflitti sakemm ikun għaddej il-proċess. Pereżempju f’każ minnhom tlabna lill-PSC għal informazzjoni dwar il-każ u ma ridux jagħtuhielna.  

ONOR. DAVID AGIUS: Għandhom kull dritt li ma jagħtuhilniex, għax huma entità separata. Imbagħad, bħala Parlament u Eżekuttiv nieħdu d-deċiżjoni tagħna.

IS-SUR RAYMOND SCICLUNA: Il-mistoqsija tiegħi hi: Meta jkun għaddej il-każ, għandkom tidħlu fiha? Tal-Qorti ddeċidejtu. 

ONOR ROBERT ABELA: Le. 

IS-SUR RAYMOND SCICLUNA: Però, jekk każ ikun għaddej quddiem il-PSC jew xi entità oħra, għadkom tidħlu fil-każ?

IĊ-CHAIRPERSON: Naħseb li m’għandniex nidħlu f’entitajiet oħrajn. Riċentament, kellna każ ta’ persuna quddiem il-Bord tal-Inġustizzji. Naħseb li għandna nieħdu l-istess pożizzjoni. 

ONOR. DAVID AGIUS: Mela ejja nkunu ċari liema huma l-entitajiet u ngħidu li l-ewwel, wieħed għandu jħalli l-proċess jispiċċa u mbagħad jiġi għandna. Ma nistax lilek ngħidlek stenna, għax għandek il-każ tiegħek quddiem il-PSC u mbagħad jiġi l-ieħor u ngħidlu li se nisimgħu. Irridu niddeċiedu. Ejja nkunu ċari. Fir-rigward tal-Qrati ddeċidejna li l-ewwel jispiċċa l-każ u mbagħad titressaq il-petizzjoni. Tajjeb li nieħdu pożizzjoni fir-rigward ta’ entitajiet oħrajn. B’hekk ma jiġix min jgħid li għandu każ quddiem il-PSC, il-Kummissjoni tal-Inġustizzji jew il-Kummissjoni tax-Xogħol u ma jkollniex pożizzjoni ċara. 

IS-SUR RAYMOND SCICLUNA: Kif se nkunu nafu liema huma l-entitajiet kollha?

ONOR. ROBERT ABELA: Nistgħu nagħmlu a blanket provision jew ngħidu awtorità ġudizzjarja.
IS-SUR RAYMOND SCICLUNA: Awtorità ġudizzjarja tkopri kollox? 

ONOR. ROBERT ABELA: Naħseb li le. 

ONOR. DAVID AGIUS: Għax l-Ombudsman mhuwiex awtorità ġudizzjarja. 

ONOR. ROBERT ABELA: Irridu nieħdu deċiżjoni jekk hux qed nitkellmu dwar Awtorità ġudizzjarja. L-Ombudsman jagħti opinjoni u għandu piż b’saħħtu imma mhuwiex awtorità ġudizzjarja. L-Ombudsman jagħti rakkomandazzjoni u mhux deċiżjoni. Fil-fatt, kellek istanzi fejn persuna tressaq petizzjoni jew ilment quddiem l-Ombudsman u l-Qorti tinjora l-opinjoni jew taqbel magħha. 

IS-SUR RAYMOND SCICLUNA: Irridu naraw x’wording l-aħjar li nsibu.

ONOR. ROBERT ABELA: Naħseb li nistgħu ngħidu “awtorità ġudizzjarja” jew immorru għall-wording li juża l-Erskine May li jgħid “judicial body”.

ONOR. DAVID AGIUS: Ejja nkunu aktar ċari. Jekk inti player tal-football, se nistaqsik jekk għadekx għaddej bil-każ tiegħek quddiem l-MFA. Issa, ovvjament, l-MFA mhijiex il-PSC, imma f’dak il-każ x’se nagħmlu? 

ONOR. ROBERT ABELA: F’dak il-kontest, naħseb li l-Bord tal-MFA huwa judicial body għal dik il-fini. 

ONOR. DAVID AGIUS: Għalhekk qed ngħid li għandna niddefinixxu b’mod aktar ċar. Jekk hemm bord li b’xi mod, se jiddeċiedi dwar il-każ ta’ dik il-persuna partikolari, qabel ma jkun hemm deċiżjoni ta’ dak il-bord, se nieqaf u ma nitkellimx? 

ONOR. ROBERT ABELA: Naħseb kif iddraftja l-emenda s-Sur Raymond Scicluna tagħmel ħafna sens, għaliex aħna mhux qegħdin ngħidu li ma nidħlu qatt. Aħna qegħdin ngħidu li ma jkollniex concurrent procedure. Wieħed jista’ jiġi quddiem il-Kumitat tal-Petizzjonijiet meta jrid, però mhux meta għandu xi ħaġa oħra pendenti. Wieħed għandu jħalli l-każ pendenti jinqata’, imbagħad iressaq il-petizzjoni tiegħu. 

ONOR. DAVID AGIUS: Biex nifhmu aħjar, jekk persuna se tiġi fuqi u tgħidli li għandha każ għaddej quddiem il-Bord tal-MEPA, jien se nistaqsih jekk il-kawża hijiex maqtugħa jew le. Importanti li jkollna dawn il-linji gwida. Semmejt il-football, imma jaf għada jista’ jkun hemm każ għaddej f’Għawdex li ma nafx bih. 

ONOR. ROBERT ABELA: Wara li jinqata’ l-każ, il-persuna tista’ tiġi quddiem il-Kumitat tal-Petizzjonijiet u l-kumitat għandu d-diskrezzjoni li jiddeċiedi jekk hux se jidħol fil-każ, kemm-il darba jkun hemm deċiżjoni minn awtorità oħra. Però mhux se jkollok il-projbizzjoni li l-persuna tressaq il-każ tagħha quddiem dan il-Kumitat. 

IS-SUR RAYMOND SCICLUNA: Jiġifieri nħallu l-wording kif inhu. 

ONOR. ROBERT ABELA: Lili l-wording kif inhu jogħġobni. Però, ma jistax ikollna żewġ proċeduri għaddejjin fl-istess ħin, għax din tinkwetani. 

ONOR. DAVID AGIUS: Ma tinkwetanix għar-raġuni li għandek separation of powers, fejn awtorità qed tiddeċiedi mod u dan il-Kumitat ieħor.

ONOR. ROBERT ABELA: Ejja ngħidu li hemm każ fejn bħala Kumitat naslu għall-konklużjoni“Y” u l-Prim’Awla tal-Qorti tasal għall-konklużjoni “Z”. Liema minnhom se tkun torbot, speċjalment jekk il-konklużjonijiet ikunu konfliġġenti għal xulxin? Forsi tgħidli li din tista’ tiġri anke wara l-għoti ta’ sentenza. X’se jiġri jekk wara sentenza ta’ Qorti dan il-Kumitat joħroġ b’konklużjoni differenti? 

IĊ-CHAIRPERSON: Onor. Abela, naħseb tajjeb nagħtu daqsxejn ħarsa lejn emenda numru 3.1 li tgħid hekk:

“Petizzjonijiet jistgħu jsiru biss dwar dawk il-materji pubbliċi li l-Kamra tista’ tieħu azzjoni dwarhom.”

Jekk ikun hemm każ quddiem l-MFA, tista’ l-Kamra tieħu deċiżjoni fuq dak il-każ? 

ONOR ROBERT ABELA: Għandek raġun. Dan hu punt importanti. X’inhuma dawk l-affarijiet li l-Kamra tista’ tieħu azzjoni dwarhom? Għall-argument, il-Kamra tista’ tieħu azzjoni u tgħid x’permess ta’ fishfarm għandu jiġi modifikat? Din hija waħda mill-petizzjonijiet li għandna quddiemna. 
IS-SUR RAYMOND SCICLUNA: Tista’ ssir riżoluzzjoni li tirrakkommanda lill-Gvern biex dak il-permess jiġi rtirat. (Interruzzjonijiet) Ħalliha hekk biss.

ONOR. ROBERT ABELA: Jekk għandek entità privata li tkeċċi individwu mill-impjieg...

IĊ-CHAIRPERSON: Mhux hekk? Kif tista’ tidħol fiha?

ONOR. ROBERT ABELA: Għandek Tribunal Industrijali li se jiddeċiedi. 

IS-SUR RAYMOND SCICLUNA: Nixtieq nistaqsi l-aħħar ħaġa. Id-deċiżjoni tagħkom se jkunu retroattiva għall-petizzjonijiet pendenti?

ONOR. ROBERT ABELA: Naħseb li dawn huma regoli ta’ proċedura. Il-prinċipji f’regoli ta’ proċedura japplikaw għal kull każ pendenti. 

ONOR. DAVID AGIUS: Hawn linja li tgħid: “When something that an independent organization has done...”. Naħseb li din il-linja tiġbor fiha dak kollu li kien qed jgħid iċ-Chairperson, bħal pereżempju l-każ tal-MFA. An independent organization tirreferi għal...

IS-SUR RAYMOND SCICLUNA: Dik tirreferi għall-Awditur.

ONOR. DAVID AGIUS: Jiġifieri mhux għal kumpanija privata jew xi organizzazzjoni, pereżempju tal-isport? Fir-rigward tal-istandards for petitions meta jingħad li: 

“Will have rejected your petition if it’s about something the UK Government of House of Commons is not responsible for, that includes something that Local Council is responsible for, (such as the Scottish Government, the Welsh Government or the Northern Ireland Executive) is responsible for; and something that an independent organisation has done..”

ONOR. ROBERT ABELA: Din tirreferi għal dak li għadna kif semmejna dwar entità privata.

IS-SUR RAYMOND SCICLUNA: Tal-Ingliżi għadna ma daħħalnihomx.

ONOR. DAVID AGIUS: Mela għandna ninkluduhom. X’qed infissru meta ngħidu li: It refers to a case in the UK Court? L-istess, x’qed infissru meta qegħdin ngħidu: It contains party political material? 

IS-SUR RAYMOND SCICLUNA: Forsi meta jkun hemm elezzjoni ta’ kap tal-partit? 

ONOR. DAVID AGIUS: Niddeċiedu aħna!

IĊ-CHAIRPERSON: Se mmexxu hekk? 

ONOR. DAVID AGIUS: Tal-Ingliż se nħalluhom question mark għalissa? Pereżempju, jingħad li: It names family members of elected representative MPs or of officials of public bodies. 

IS-SUR RAYMOND SCICLUNA: Dawn l-emendi daħħluhom mill-esperjenza.

ONOR. DAVID AGIUS: Malta hija żgħira. Jekk se nidħlu f’dan id-dettal, tista’ ma tispiċċa qatt. 

IĊ-CHAIRPERSON: Però wieħed irid jara l-kontest.

ONOR. DAVID AGIUS: Ma ssemmihomx u xorta tagħmel il-mistoqsija.

IS-SUR RAYMOND SCICLUNA: Ma tistax issemmihom. 

ONOR. DAVID AGIUS: Jekk għall-argument jien għandi ħija - li m’għandix - u hemm petizzjoni ta’ xi ħadd minħabba x-xogħol li qed jagħmel ħija u li lilu affettwah b’mod ħażin, għax jien parti mill-Gvern, f’dan il-każ ma tistax issir petizzjoni?

ONOR. MEMBRU: Mhux għax inzerta li hu ħuk. 

IS-SUR RAYMOND SCICLUNA: L-ismijiet m’għandhomx x’jaqsmu. 

ONOR. DAVID AGIUS: Jekk persuna għamlet petizzjoni li ssemmi persuni tal-familji tagħna jew ta’ xi ħadd li huwa fiċ-ċirku tagħna, se nirrifjutawha?

IĊ-CHAIRPERSON: Mhux se mmorru għad-diskussjoni, imbagħad jekk hemm bżonn, nerġgħu nemendawha. Nitilqu b’dan li hawn miktub u mmorru quddiem il-gruppi parlamentari rispettivi. Jekk ikun hemm xi bidliet, inressquhom lil dan il-Kumitat. 

IS-SUR RAYMOND SCICLUNA: Dwar l-ammissibilità ta’ petizzjoni li kontu qegħdin tiddiskutu fl-aħħar seduta, konna fhimna li intom għandkom tkunu li tiddeċiedu jekk hux ammissibbli jew le. 

ONOR. DAVID AGIUS: Hemm raġuni li konna spjegajniha.

IS-SUR RAYMOND SCICLUNA: Bħalissa, skont l-iStanding Orders, huwa l-Ispeaker li jiddeċiedi. Din tapplika aktar għall-Membri, għalhekk napplikaw l-istess regoli għall-membri wkoll. L-Ispeaker ma naħsibx li se jsib oġġezzjoni li tiċċarawha miegħu. 

ONOR. DAVID AGIUS: Anke jekk jibqa’ jiddeċiedi l-Ispeaker, però bħala Kumitat irridu nkunu informati.

IS-SUR RAYMOND SCICLUNA: Tirrakkomandawlu jekk għandhiex...?

ONOR. DAVID AGIUS: Jien m’għandix diffikultà b’dan, għax għandi fiduċja fl-Ispeaker, ikun min hu, inkluż l-Ispeaker attwali, imma jekk l-Ispeaker iddeċieda li l-petizzjoni pereżmpju, tal-Onor. Ivan Bartolo ma tiġix milqugħa, dan il-Kumitat irid ikun informat.

IS-SUR RAYMOND SCICLUNA: Le, mhux hekk qed jgħid. F’każ ta’ diffikultà, l-Ispeaker jista’ jitlob il-parir tal-Kumitat dwar il-Petizzjonijiet. Se nagħmluha li l-Ispeaker dejjem għandu jitlob il-permess tal-Kumitat?

ONOR. DAVID AGIUS: Jekk mhux għall-parir, għall-inqas, l-Ispeaker għandu jinforma lill-Kumitat dwar il-pożizzjoni tiegħu dwar il-petizzjoni. Nerġa’ ngħid li m’għandix diffikultà li l-Ispeaker jiddeċiedi li l-petizzjoni ma tiġix milqugħa, imma qed ngħid li dan il-Kumitat ikun informat bid-deċiżjoni. B’hekk ikun hemm il-minuti u jekk xi membru jiġi mistoqsi mill-pubbliku dwar fejn waslet petizzjoni, ikun jista’ jwieġeb.

IS-SUR RAYMOND SCICLUNA: Mela meta l-Ispeaker isib oġġezzjoni jinforma lill-Kumitat.

ONOR. DAVID AGIUS: Il-konċett hu li jekk daħlu għaxar petizzjonijiet u tmienja ġew aċċettati u qegħdin quddiem dan il-kumitat, dan il-Kumitat jiġi informat ukoll dwar it-tnejn l-oħra li l-Ispeaker m’aċċettax.

IĊ-CHAIRPERSON: Naħseb li kif inhi qiegħda tajba. 

ONOR. DAVID AGIUS: Dan il-Kumitat għandu jkun informat. 

IĊ-CHAIRPERSON: Naħseb li tagħmel sens kif inhi. Meta qed ngħidu li l-Ispeaker jitlob parir lill-Kumitat f’każ ta’ diffikultà.... 

IS-SUR RAYMOND SCICLUNA: Nistgħu nagħmluha aktar ċara u minflok “diffikultà”, ngħidu: “f’każ ta’ petizzjonijiet li l-Ispeaker jiddeċiedi li jżomm”. 

ONOR. DAVID AGIUS: Emenda numru 3.2 li tgħid li l-ammissibilità ta’ petizzjoni tiġi deċiża mill-Ispeaker skont l-Ordni Permanenti nru. 145. L-Ispeaker jista’ jiddeċiedi li daħlet petizzjoni tal-Onor. Robert Abela u ma jaċċettahiex għax kienet frivola, kif għandu kull dritt li jagħmel. Però, jien qed ngħid li meta l-Ispeaker jieħu dik id-deċiżjoni, għandu jiġi fil-Kumitat fl-ewwel laqgħa u jinformana bid-deċiżjoni tiegħu. B’hekk, jekk daħlet petizzjoni ta’ xi ħadd li ma ġietx aċċettata mill-Ispeaker, bħala Membri ta’ dan il-Kumitat u kull min jara l-Minuti jkun jaf li ġiet petizzjoni ta’ Mr. “A” u ma ġietx aċċettata. M’hemmx għalfejn nagħtu r-raġunijiet ta’ dik id-deċiżjoni, dik inħalluha f’idejn l-Ispeaker. 

IS-SUR RAYMOND SCICLUNA: Qegħdin ngħidu li l-Ispeaker mhux sempliċement jirreferiha, imma jitlob il-parir tal-Kumitat. 

ONOR. DAVID AGIUS: F’każ ta’ diffikultà jew jekk ikollu petizzjoni li għandu dubju dwarha, se jikkonsulta jew jitlob il-parir ta’ dan il-Kumitat.

IS-SUR RAYMOND SCICLUNA: Mela nżidu li f’kull petizzjoni li hu jżomm, jgħaddiha lill-kumitat

ONOR. DAVID AGIUS: Jinformana b’tali deċiżjoni. Ovvjament, dan il-Kumitat mhux se jobbliga lill-Ispeaker li hu l-Kap tagħna. Jekk imbagaħd il-Kumitat għal xi raġuni jħoss li l-petizzjoni ma kellhiex tinżamm, imbagħad hemm metodi oħrajn.

IS-SUR RAYMOND SCICLUNA: Qed tistaqsini Ms. Eleanor Scerri: Se nimxu ma’ kif jagħmlu l-Ingliżi, fejn dawk il-petizzjonijiet li ma jkunux aċċettati u jekk il-Kumitat ma jsibx oġġezzjoni, se nippubblikawhom sakemm ma jkunux defamatorji? Qed nagħmel din il-mistoqsija għax qegħdin nirċievu anke dawn it-tip ta’ petizzjonijiet. 

ONOR. DAVID AGIUS: Għandna nippubblikawhom? Wisq probabbli se nippubblikaw it-text ta’ petizzjonijiet li ma jiġux aċċettati. Jekk persuna kitbet petizzjoni u l-Ispeaker m’aċċettahiex, xorta se nippubblikaha? Għax inkella, l-persuna se tkun waslet għall-iskop tagħha billi dak li qalet, tajjeb jew ħażin, ġie ppubblikat.

IS-SUR RAYMOND SCICLUNA: We publish the text of petitions that we reject as long as they are not defamatory about a case that’s active in courts...”

ONOR. ROBERT ABELA: Jekk ikun hemm iċ-ċirkostanza li qed isemmi l-Onor. Agius, il-petizzjoni ma tiġix ippubblikata. 

ONOR. DAVID AGIUS: Din hija importanti.

ONOR. ROBERT ABELA: Tajjeb li naħsbu għal dawn l-istanzi.

IS-SUR RAYMOND SCICLUNA: Qegħdin naħsbu għal dawn l-istanzi wkoll.

ONOR. ROBERT ABELA: Ejja ngħidu li pereżempju xi ħadd jagħmel petizzjoni u jgħid li l-Onor. Robert Abela hu korrott, l-Ispeaker jiċħadha, imma tiġi ppubblikaha. Il-ħsara tkun diġà saret.

IS-SA ELEANOR SCERRI (Direttur Relazzjonijiet Internazzjonali, Servizz Parlamentari): Jekk petizzjoni tkun ikkonsidrata li hi malafamanti, ikun hemm record li daħlet u ma ġietx aċċettata. 

ONOR. DAVID AGIUS: Però, ma niktbux x’inhu t-text. 

IĊ-CHAIRPERSON: Qegħdin naqblu li d-draft ta’ dawn l-emendi se jmorru quddiem il-gruppi parlamentari rispettivi u nerġu niltaqgħu f’dan il-Kumitat. 

ONOR. ROBERT ABELA: Naħseb li b’dawn l-emendi se nkunu qed insaħħu lil dan il-Kumitat. 

IĊ-CHAIRPERSON: Hekk hu. Se jkollna aktar fuqhiex naħdmu. Mela l-Kumitat huwa aġġornat.

Fis-6:00 p.m. il-Kumitat ġie aġġornat għal data li kellha tiġi kkomunikata aktar tard.

